
АԤСАДГЬЫЛ АГИМН

Уалԥшаан игәаҵан уҭаҵәах уиман,
Ихьышьаргәыҵа ихазы уиҭахны,
Аха аԥсуа ламыс-ду ангәеиҭа дҩагылан,
Ԥсадгьылс уҳаиҭеит ҳазшаз длыԥханы;

О, зыда ҳхәарҭам, ҳгәеисра уара,
Иҳашәоу, иҳажәоу, ҳан Аԥсынра!

Ашьха хьыҵәцара уҿыкәыршоуп баагәаран,
Ага цәқәырԥара укалҭаҿ иччоит;
Ужәҩан иаҵәара, умра каҷҷара,
Убла ҭыџьџьара збо зегь шанхоит;

О, зыда ҳхәарҭам, ҳгәеисра уара,
Иҳашәоу, иҳажәоу, ҳан Аԥсынра!

Ҳнықәцан уаҳцәыргарц шьардаҩ азықәԥеит,
Мцала уӡрыжәуп, шьала укәабоуп,
Иушьҭаз рышьҭа удгьыл инықәбеит,
Уиеҵәахә ҭамшәо аҭоурыхаҿ иарбоуп;



О, зыда ҳхәарҭам, ҳгәеисра уара,
Иҳашәоу, иҳажәоу, ҳан Аԥсынра!

Нхыҵтәи уашьцәа рӷьажәҩан игылоуп,
Узцәыӡхьаз рҵеира ирыԥшааит рхәышҭаара,
Аиааира Абираҟгьы мрас иухагылоуп,
Хақәиҭра шәахәала иқәҵоуп уҿара;

Ушәҭы, уеинҭәыла, ҳгәеисра уара!
Иҳашәоу, иҳажәоу, ҳан Аԥсынра!



5

 

АԤСНАЗЫҲӘАН СА СҬАХОЗАР…

 Нхыҵтәи аешьа-аибашьҩы иажәа

Сҟама наухьысыр – уааихнахт.
Аӷа изын ус иамоуп ҟазшьас;
Згәы ҭрысыз адыгак, ваинахк 
Дыжәбар, уи ԥхыӡуп шәызжьаз.

Шьха-шьанҵа мцаԥшьуп ҳзыӡрыжә, 
Ԥсы-ԥшьоуп иҳалоу ламысс,
Ашлақәа рылаԥш анҳаздыршә, 
Иаадыруеит иамоу ҵакыс.

Ҳабацәа ссиршәа ҳзааӡаз,
Зныкгьы ҳҭамԥш рлакҭа,
Хьыӡла ҳанзымгьежь ҳахьцаз,
Хаарак рзаҵам руахҭа.

Ныхас иҳамоу – уаҩроуп,
Илԥха ҳамоуп Аллаҳ.
Иаҳҭиз ажәагьы ажәоуп,
Ҳҵасқәа ирылам ҳәанҳәахк.

Ҳаб, ҳазхылҵыз Кавказ,
Еснагь изку зхы шьҭых,
Ҳаӡәкра храԥшьны изчаԥаз,
Адгьыл иақәлоу зҭоурых,

Иахьа иҵшәааит алакҭа,
Ҩаԥхьа шәарҭак анырт –
Чҳашьа змамыз уажәшьҭа,
Аамҭа шааиз аадырт.

Иабла-ҷыцу ҳ-Кавказ,
Абырлаш-хьеимхәыц Аԥсны,
Гьангьашла ахәшьад зҳәаз
Анақәла абӷа рҵысны,

Ҳаниз иҳациз ҳҭоуба, 
Ҳашьҭԥаа ҳагеит қәԥара,
Дарбан стәымны сызба,
Саҟәызҭхада Аԥсынра?!

Ҳашьха цыҩ-цыҩқәа рԥацәа, 
Шьҭа ҳрызшом хаз-хазы. 
Ҳатәамбо иҭыҵыз зцәа,
Рхы дырдыртәуп лассы!

Исуалԥшьоу ԥҟароуп иара –
Рҵасқәа еилазгом ҳзыхшаз – 
Кавказ иахьыблоу Аԥсынра 
Сыхьчарц сааишьҭит ҳазшаз.

Насгьы, Аллаҳ ду иҭаххар, 
Наӡаӡа сыԥсы нхарц Аԥсны, – 
Аԥсны-ԥшӡа азыҳәан сҭахар,
Ԥсыуаа шәҩык ирхасҵоит сыԥсы!

Октиабр, 1992

... ХЬААШӘК СЫЗҴЫСУЕИТ...

 Аибашьраҿы иҭахаз сқыҭа аҵеицәа шәзы

Иқьызқьызуеит арахәыцқәа, 
Иӷызуеит сыԥхьарца,
Сқыҭа аҵеира саншәызхәыцуа – 
Иаблыз ахырца.

Иалаз ақәԥара, агәаҭеира 
Иаҳцәымӡырц Аԥсны;
Зиеҵә кыдшәаз Ӷәада аҵеира, 
Сакәыхшоуп шәыԥсы.

Гагра, Бзыԥ, Кәыдры, Ешыра,
Гәымсҭа, Хыԥсы,
Шәыҟоуп уахьгьы избаз хаԥсыра, 
Уахь инхаз зыԥсы.

Лабра, Тамшь, Цхьынцҟар, Цагьера,
Рыцқьахарц лассы,
Зхақәызҵаз, дад Ӷәада аҵеира,
Сакәыхшоуп шәыԥсы.

Шәыҽқәа цәгылоуп амра-цеира, 
Ихырқәақәо, еихаԥсы – 
Зиеҵә кыдшәаз сқыҭа аҵеира, 
Сакәыхшоуп шәыԥсы. 

Аҳәса ԥшуп еишәара-еиҵара, 
Ашәеиқәаҵәа рхьыссы;
Зиеҵә кыдшәаз Ҕәада аҵеира, 
Сакәыхшоуп шәыԥсы.

Ахақәиҭраз ԥхьаҟа анеира –
Амарџьа шәааласы! –
Зиеҵә кыдшәаз сқыҭа аҵеира,
Сакәыхшоуп шәыԥсы.

Ҩаԥхьа иаахт аиааира-еиҵеира, 
Амҟәыл бааԥс – асы;
Зиеҵә кыдшәаз сқыҭа аҵеира, 
Сакәыхшоуп шәыԥсы.

Ацәгьа-абзиа зегь рырҽеира, 
Алызхуаз мҩасы,
Зиеҵә кыдшәаз Ҕәада аҵеира, 
Сакәыхшоуп шәыԥсы.

Зегьы рзы изҭахыз абзеира, 
Акымзарак – зхазы,
Зиеҵә кыдшәаз сқыҭа аҵеира, 
Сакәыхшоуп шәыԥсы!

Аӷа итанкахь хаха анеираз 
Идәықәлоз ҵхагәазы,
Зиеҵә кыдшәаз Ӷәада аҵеира,
Сакәыхшоуп шәыԥсы.

Иахьа ҳажәҩан акеикеира 
Лашьцоуп шәара шәзы, 
Зиеҵә кыдшәаз сқыҭа аҵеира, 
Сакәыхшоуп шәыԥсы.

Аха ҳажәҩан акеикеира, 
Шәыбзоуроуп шәара,
Зиеҵә кыдшәаз Ӷәада аҵеира, 
Ԥсыс шәаҳхоуп ҳара.

Ҳашәа, ҳажәа, ҳматанеира,
Зегь шәызкуп шәара,
Зиеҵә ҭамшәо сқыҭа аҵеира,
Ҳнашәырԥшуеит хара!

Иқьызқьызуеит арахәыцқәа, 
Сыԥхьарца ӷызуеит.
Сқыҭа аҵеира саншәызхәыцуа 
Хьаашәк cызҵысуеит. 

АҚӘРАХЬЫМӠАҚӘА РЗЫ АУАЗ
 

Ажәеинраала автор даԥхьеит декабр 17, 1992 шықәсазы 
Гәдоуҭа имҩаԥгаз алахьеиқәҵаратә митинг аҟны

Амаалықь иҿаԥхьа иқьиоуп ақәыџьмагь,
Ақәыџьмаҵәҟьа дажьжьоит аԥшқа дабар… 
О, ҳхьышьаргәыҵа, уабаҟоу, ҳкаужьма,
Уабаҟоу, крааҵуеит, иаҳбом ухабар?! 

Ахәыҷқәа рыҵәаабжь ахрақәа арӡыӡоит, 
Ашәиҳәаҩ ииҳәо ҭагьежьит Дал,
Аџьнышқәа хыҵны араҟа ишәарыцоит, 
Ашҳам аҿыҵуеит ршәақь асамԥал. 

Анацәа, ахшара, амаҭацәа мшаҭа,
Ҳаӡӷабцәа ауԥшәылқәа рыхцәы шьқьыруа,
Анкьа иахьҳныҳәарҭаз удгьылаҿ, Лаҭа,
Избан, изубарыз урҭ рбылра?!

Урыҵаԥжәарауаз – аҩсҭаацәа, ашьажәцәа,
Аламыс зцәыӡхьоу, зылақәа хкыз,
Ҳчеиџьыка иааӡаз, иахьа амца ҳажәҵан,
Ҳаҟамкәа ҳақәхра шьҭызхызгьы қәкыс.



13

Гьаргь ацқьа иакәхан, аабыкьа игәылшәаз,
Амаҭеиԥш уажәыуажә изыԥсахуа зцәа,
Адольфи, Иосифи рҵаҩ-ҟәыбҷа, иԥыршәаз,
Дыԥшуазар акәхап, иахьа дгәырӷьаҵәа…

Аха адунеиаҿ иҟоуп аҳақгьы,
Изалшарым аԥшқацәа рыгәнаҳа мӷьашкырц,
Аԥсуа дгьыл ԥсыуада дамамкәа аҳыкгьы,
Иҟалароуп, изалшома аиаша мааԥшырц.

Аԥхыӡ хлымӡаахқәа ҭаха ирҭарым –
Ахәыҷқәа рыҵәаабжь иаҳар, дцәырҳаны,
Дааԥшып, ибахып амца икәшаны,
Дыԥан атышахь дазцап џьаҳаным…

Шәахраҭ бзиахааит, ақәрахьымӡақәа,
Ҭаацәакны зыдгьылԥшьаҿ знышәнап ҟалаз,
Шәа шәшьа ҭарыжьуам ҳҵеицәа еихымцақәа,
Аиааироуп иҳамоу ҳарҭ гәыӷырҭас.

Декабр, 1992

 АШЬА

 Ҭырқәтәылантәи еибашьра иааз 
ҳаҳәшьцәа ирзыскуеит

 Гәдоуҭа ақалақь аиҳабыра рыҩны аԥхьа аҭакар 
бааԥс иаргәамҵыз ашьхыҵә реиԥш ажәлар 
еилауаҭыруеит. Амш еихашьшьуп, аҷыхь аҟаҿыҳәа 
ицҳауеит. Агәырҩеи агәаӷи иҵдыршәааз ауаа 
рлакҭақәа, иҵармақьаха амшын иахатәоу аԥсҭҳәа 
еиқәаҵәа-самсалқәа роуп изеиԥшу – абыржәымзар 
абыржәы иҵары-ҵаруа иаамацәысны, аҵықьҳәа иш-
хысра ишаҟьшаҟьоит. Ешыра аганахьтә иааҩуа, ҳгәы 
кылызҵәахьоу ахысыбжь мыждақәа, аҽны зынӡаск 
иаапкӡеит. Адыжә-сыжә, адыжә-сыжә ҳәа ҳагәқәа ир-
кыдсылоит, ахыбрақәа рсаркьақәа дырхыџ-хыџуеит.

Еибашьыга ҳаирпланкгьы аууы ахга, ибжьы ма-
цараха, уажәыуажә иаалырҟьаны ихәаа-заауа, зны 
ҵәҩанҵәыҟа ихало, зны икәкәаӡа хланҵыҟа иҭало, 
амитә амшха, ашьхақәа рахь ицоит, зны амшын 
агәахьы, аԥҭа ҵлашә цыжәжәахақәа инрылҵәыр-
аарылҵәраауа. Џьоукгьы, уи ҳара ҳтәоуп ҳәа иазгәдуны 
ишалацәажәозгьы, угәы ҭзырԥсаауаз, цәалашәара 
бааԥсык узнарҵысуеит уи аҳаирплан абжьы. 

Насҭха, маҷк ҳнарылҵшәа ҳаидгылан, ҳхы 
ҳамагәыхьха иршьыда, ирхәыда ҳәа, иаха Очамчыраҟа 
иҟалаз ахҭысқәа рыӡбахә ҳамоуп Рушьни Џьопуеи 
сареи. Рушьни амца икуп, дҳәыҵәыҳәыҵәуеит, 
дҳәыҵәыҳәыҵәуеит, ҭынч дызгылом, иҷкәынзаҵә 
Баҭал уахь дыҟоуп. Сара уи игәы зласҟажара сызды-
руам, ажәақәа араҟа имчыдоуп; схаҭагьы сеиӷьӡам, 
уажәыуажәы анитроглицерин сҿы инҭасыԥсоит. 
Ахәцәа уахьынтә иаазгараны ҳаззыԥшыз аверталиот-
гьы ахабар ыҟамызт, иахьыз иудыруазеи!

– Анҭ аҭыԥҳацәа убоо, Кәасҭа, – аганахь сын
хьаирԥшит Рушьни, ҿымҭ ҳанеидхалаӡа, – иаха 
Ҭырқәтәылантәи иааит, ҳаибашьуеит ҳәа, рҭаацәа 
иаармышьҭыр ҳәа ишәаны, маӡала.

Дук иаҳцәыхарамкәа, автоматқәа рыжәҩа ихшь-
ны, ԥшьҩы-хәҩы раҟара аӡӷабцәа, аибашьцәа 
рԥарацәа ирылагыланы аԥсышәала иҷырҷыруа акы 
иалацәажәон, зны-зынла аҭырқәшәагьы налаҵо.

– Ассир уҳәоит... – сгачамкны уаҳа сзацымҵо, урҭ 
срыхәаԥшуа саанхеит сара.

– Ари егьссируп, егьџьашьатәуп, егьлакәуп... Аха 
цқьа уазхәыцҵәҟьар, иџьоушьаратәгьы иҟаӡам, – 
иҳәеит Рушьни, хрыжь-хрыжьшәа. Ҳҩыџьагьы уаҳа 
ҿымҭуа урҭ ҳрыхәаԥшуан, ахәыцра ҳҭанагаланы. Сара 
уажәы «иџьоушьаратәгьы иҟаӡам» ҳәа Рушьни ииҳәаз 
шеилкаатәыз, уи ҭакс иахысҳәаарыз акәын исхәыцуаз.

– Аӡы ахьышьҭрахь имгьежьуеи, Рушьни, – сҳәеит 
сара аҵыхәтәаны, аха исҳәази иззысҳәази дук ишеи-
нымаалоз аҟара гәасҭан гәынамӡарак хьу-хьууа саа-
имнадеит. Рушьни исҳәаз имаҳаӡазшәа, дхәыцуа наҟ 
џьара дыԥшуан. Сара уи схы иархәаны, еиҳа иӷәӷәоу 
даҽакгьы нацсҵап ҳәа сҿы ааихысхуаны, – Мап, 
Кәасҭа, – аҭак ҟаиҵеит иара, – уа сызуқәшаҳаҭхом! 
Аӡи, аӡы ахьышьҭрахь агьежьреи, уажә араҟа иаабо 
асахьеи ахҭыси рзы, иҳаҳац ажәа еизадоуп. Сгәанала, 
ари еиҳа иҳанаҳәо ашьа ахьышьҭрахь игьежьуеит ауп. 
Ашьоуп, ашьа, араҟа аус зуз, ари зегь ҟазҵаз, Кәасҭа! 
Ашьшьоуп, ашь-шьшьа! – Аҵыхәтәантәи иажәақәа 
апатетикатә шьҭыбжьы рыҵаҵаны инхаиркькьа-
леит. Сара аҭҳарцәҳәа сҿыхазшәа уи снеиҿаԥшит. 
Асценаҟны избац Рушьни Џьопуа, асценаҿы дшыз-
бац амца иҿықәланы дахьгылаз, ишанханы иԥшуаз 
иблақәа ааҟаԥшьхан, аарла игәоуҭартә цәаакырак 
нархыжжылт...	

Аҭыԥҳацәа, гәалак рымаӡамызшәа, ишҷырҷырыц 
иҷырҷыруеит, иналаршә-ааларшәны акыркырҳәа иаа-
го рыччабжь иалшәшәаны абырлаш еимхәыцқәа укәа-
умаӷра иҭаԥсошәа убоит, игәырԥшаагаха, ирхәыцгаха, 
игәырҟәандагаха.

Инеибеиԥшны иоуԥшәылқәоуп, имаалықьқәоуп 
дара – 18 – 20 шықәса иреиҳам. Убасҟак ихым
кыхқәоуп, убасҟак иԥшқарахқәоуп, аибашьра акәым, 

ираҭәашьаны иахьуртәара иахьургылара уақәшәарым, 
шьапеимаада ашьац-ԥшқа илоургыларым, рнацәа 
ӡыхьшәашәа иӡаауркьысларым...

Усоума, арахь дара аиҭаҳәатә ззырҳәо иалаҟоуп: 
ҳашьцәа ахьеибашьуа ҳрывагыланы ҳаԥсадгьыл 
ҳахьчароуп ҳәа амшын ихыхәхәала иааит Аԥсныҟа. 
Иааит Аԥсныҟа, арҭ Баалоу-ԥҳа Мадина лхьышьҭра, 
Гәында-ԥшӡа лаҳәшьцәа, Саҭанеи Гәашьа лдоуҳа 
ззылԥхаша абырфын-бырсақәа!

Рушьни уаҳа ҿымҭ, ишыҟаиҵало еиԥш, инапқәа 
еихдашәа игәыдыԥсаланы џьара дыԥшуеит. Саргьы 
уаҳа зҵаара сымамызт. Уаҟа сышгыло исцәыхәлар, 
уаха Аҷандаранӡа шьапыла цатәыс ишсықәшәозгьы 
схашҭны, избази исаҳази рызхәыцра сатәнатәын, еес, 
сҵаакәкәала саманы инеиуан. Схы иҭагьежьуан, сгәы 
иқәыҩуан, наҟӡа џьара, цқьа зеилкаара сымам лакә 
дгьылк аҟынтә иааҩуазшәа еиԥхьытта аҳауа иалаз 
ацәаҳәақәа. Схәыцра аҽырхханы, еихьыс-еиԥысуа урҭ 
реидкылара иашьҭан. Абар даргьы:

Ашьа, ашьацра, аԥшьа,
Аешьа, аеҳәшьа, ашьоура,
Ашьа – ҳуаҩышьа, ҳҟазшьа,
Дацсгьы иамоу аира,

Ауаа зегь иҳалоуп ашьа,
Аха хкы-хкыла еихшоуп,
Иҟоуп аԥхамшьа, аԥхашьа,
Ашьацқьа, ашьахәашь ҳәа ишоуп.

Ашьацқьа амреиԥш иԥхоит,
Иарала аԥсҭазаара шәҭуп;
Ашьахәашь еснагь инаԥхоит, – 
Ацәгьара амҩа азартуп. 

Адунеитә ҭоурых ду анҿиоз,
Ацәгьара ашьацәгьа иахҟьон, – 
Ашьахәашь даҭиит Христос, 
Иарбгеит Рим, Вавилон.

Ашьацқьаз ауаа зегьы уаауп,
Ауаа зегь рзыҳәа иразуп,
Ашьахәашь ҩнуҵҟала ибаауп,
Ашҳам аҩнуҵҟа иҵәахуп.

Салиери, Гитлер, Мурван,
Лавренти, Иосиф, Нерон, 
Бисмарк, Дантес, Чингис-хан... 
Назхьысуаз аҵлагь дырҩон.

Ҳаамҭагь Иудацәа ахшеит,
Ҳаамҭагь дахшеит Герострат,
Ҩаԥхьа Қырҭтәылан дыхшәеит 
Ашьа зыхьшу адемократ.

Аха зегь ашьацқьа реиҳауп, 
Иарала адунеи еиқәырхоуп,
Ашьахәашь иарала ишьаҳауп, 
Уеизгьы адунеи еибарххоуп.

Аҭоурых еснагь ицәқәырԥоит, 
Иарцәгьоит жәларык рлахьынҵа,
Ашьацқьа шықәԥац иқәԥоит,
Иқәԥоит, ҳарамрак ҟамҵа.

Усеиԥш иазишеит Анцәа,
Адунеиаҿ ҿҳәарала зегь хоит, – 
Аха, ажәлар ргәаҟ, ихырҵәа, – 
Уеизгьы ашьацқьа рҭынхоит.

Уи адгьыл иҵоуп адац,
Раԥхьа иахьҭалаз аԥсы, 
Еиҟәыҭхан ҟалом, иҟамлац, – 
Ашьеи аԥси хаз-хазы.

Ахала аҽадыруеит рҳәоит,
Ус иҟоуп рҳәоит аҟазшьа, – 
Аԥсадгьыл ахьыҟоу еихоит,
Мышкахы мышкаҵыхәа, ашьа.

Ашьажә баауам, нас, иԥсуам, 
Аҿҳәара аауеит ашьоура, –
Ус баша ажәлар ҵысуам,
 Еицдәықәлом баша қәԥара.

Амитә зԥеиԥшыз Аԥсны,
Амҟәыл азыҟалт ҩаԥхьа,
Абасҵәҟьа ишәарҭан ҽазны 
Иҟамлацт, ишыҟоу иахьа. 

Аԥсуаа, зны ихырҵаз амшын,
Мшын-нырцә иагаз злахьынҵа
Рхылҵшьҭра ргәаӷ еилашын,
Арахь еихеит рыҽкынҵа.

Арахь, рабдуцәа рҳаԥшьа, 
Зыхныҳәаха иахьымӡакәа инхаз 
Ахьыҵоу,, иахьалоу ршьа-ԥшьа,
Рныха,, рыԥсықәра ахьынхаз..

Акьалантарқәа кахәхәа 
Икылсит рыбла ҭыџьџьо,
Ицоит иахьеиларҵо – аҟәҟәа,
Ԥсра рықәым зыԥсадгьыл зыхьчо!..

Аԥшатлакә шьҭаст Гәымсҭа,
Иҵәаа-ҵәаан мшын-нырцәҟа еихеит, –
Ацыба-ҷкәын, алым-гәы зызҭаз,
Иԥсадгьыл азыҳәан дҭахеит.

Акәаӡба-гәымшәа,, агәлымҵәах,
Арԥыс еихатыр Ведаҭ,
Ачычба ашьажәцәа нзырҵәаз, 
Абраҟа ироуит ахраҭ...

... Икьалантарха, икахәхәа 
Иаауа рыԥсы еиҟәыҷҷоит,
Ицоит иахьеиларҵо – аҟәҟәа,
Зда рымам рыԥсадгьыл рыхьчоит...

О, злыԥхаҳаура,, улбааԥшы! 
Иаҳзылбаашьҭ Гәашьа лдоуҳа!
Арҭ ауԥшәылқәа урзыԥшы! –
Иҟоу агәаҟра анраҳа, 

Ашәарҭа уссгьы имшьа,
Ажьра цоит рҳәоит шәыжьра –
Зшьала иӡрыжәу зҟазшьа,
Аҭыԥҳацәа ааит еибашьра.

Аҭыԥҳацәа ааит еибашьра, 
Игьежьуеит ахьышьҭрахь ашьа!
Ашьа ыӡуам, иақәым хәашьра! 
Анарха ашьацқьа иаџьшьа.

Ианар, 1993

ҲАРА ҲАԤСЦӘЕИ ДАРА РЫБЗАЦӘЕИ

 «Дцо, дцо, оумаамҭа дныҟәахьаны, 
аԥсцәеи абзацәеи ахьеиҭнырыԥсахлоз 

дгьылк аҿы днанагеит …»

 Аԥсуа жәлар рлакә аҟынтә

Иумбара иҟоузеи?
Иумаҳара иҟоузеи?
Умаха ахәы шлаанӡа;
Иумчузеи, иҟауҵои,
Угәы укыдхо аашаанӡа
Лацәааихьшьык умамкәа,
Уцәарҭа уанылахо?
Уаҳа мчкәарак уламкәа,
Уԥсы угәаҵа икылахо,
Дарбан ухы знуҟьара,
Иарбан угәы знуҟьара
Узымдыруа, угәашаха,
Амитә уанахаанхо;
Зегь анлаша-ҩашаха,
Иԥшьоу ак абаанхо?
Адунеиаҿ иҟоу зегь,
Ҳәаак-ҳәаак рымоуп нас,
Аха џьоук рзы иҟоузеи?–

Ифан иалгеит рыламыс.
Урҭ рыцәгьацәыԥхамшьара 
Џьара ҳәаак амамзаап…
Аха, уеизгьы аԥсҭазаара,
Ицәырнагозаап амаӡа, –
Иаанарԥшуеит иҿаҿаӡа,
Досу дзыԥсоу зегьы,–
Аиаша нхоит ииашаӡа,
Адунеи зегь бгозаргьы,
Рымчқәа рыма иныгәнысуа
Адунеи зегь ржьозаргьы,
Ҳа ҳаԥсык ишиаҩымсуа
Дара рыбзацәа зегьы.

 Ианар, 1993 

АГӘЫХӘТӘХЬЫМӠАҚӘА

Еҭери Коӷониеи Иван Ҭарбеи ргәалашәара

Зылԥха ҳаура зегь аԥиҵеит,
Изаны, ишәаны,
Заа ишәҭуагь, ихьшәан ишәҭуагь
Кашәоит зны иҿшәаны; –
Аԥсҭазаараҿ шәа шәеиԥылеит
Кыргьы инхьшәаны,
Аха игеит ҿыц ишьҭԥрааз ашәеиԥш
Шәыбжьы еиқәшәаны.
Шәызҭаху зегь ҳшәылагәырӷьон,
Шәаҳбон шәлашаны,
Зыгәқәа цқьаз зегьы ишәзырҳәон:
«Урҭ ыҟоуп еизшаны!»
Ҳаԥсуара, ҳкультура шьҭыҵырц,
Еицыжәбон аџьа,
Шәгәыӷра шәыҷкәын идышәкылон,
Иблақәа ҭыџьџьа.
Аха еснагь гәаҟра-ҵәаҟра
Згымхоз ҳа ҳ-Аԥсны,
Знымзар зны иазшап, иазҳап ҳәа
Шәнеиуан шәықәԥаны.

Шәымҩа шәҭыла иҭалаҳамызт,
Ирацәан шәзынҟьоз,
Дшәычҳауамызт иҳарамыз,
Ацәгьара ажәла зҟьоз…
Аԥсра анааигьы шәеицаԥылеит,
Шәыжәҩахыр еидҵаны,
Аӷа иуӷә-хьымӡӷ шәаҵамгылеит
Шәыԥсы еиқәшәырхарцы.
Шәыдгьыл гәакьа иазыншәыжьит
Шәыхьыӡқәа ашәаны,
Аԥсуара ыҟанаҵ изалшом
Шәымра ҭашәаны!

Ианар 29, 1995

АЕКСПРОМТ
 

 Ателехәаԥшра ҩаԥхьа иҳанаҳәаз амц иазкны 

Останкино – амцқәа рҳәага,
Аилымгақәа рымҩахҟьага,
Ҩысҭаа-цәажәа – ҽамыршьага,
Амилаҭқәа реичырчага,
Иаазгаз ажәабжь – еилагәагәа,
Арӡынба иац иҳәеит ҳәа Гаага,
Аԥсуаа ишьҭызшәа Чечентәыла,
Ихдырбгарцаз Урыстәыла.

Убарҭқәа зегь еилазҟәаҟәо,
Згәы иҭоу ашҳам, ашьаҟәаҟәа,
Зыԥхыӡ иалоу Гагра, Аҟәа,
Ҩаԥхьа иқәтәарц аԥсуаа ҳҟәаҟәа;
Ирхашҭызаап урҭ, Баҭаҟәа
Ҵыԥх дышрылгаз еилаҟәаҟәа.

Еиҭадәықәлар Аԥсны ҳгоит ҳәа,
Ирӷәыҵәыҵәҟьан иаҳфаӡоит ҳәа, –
Ирмаҳацзаап аԥсуаа ирҳәоит ҳәа:
Иахнаԥаазгьы ижәҩа ҭҟьоит ҳәа, –
Насгьы иҵҟьо, знык икаҳан,
Иҟалом ҳәа изхара каҳа!

ШӘЫҚӘԤРАА, АИШЬЦӘА, ШӘҼЫРБА!

 Аибаркыра ҳалагылан ҳаныкәашоз…
 Иуа Коӷониа

Рылыԥха роуын ҳашьхақәа, 
Урҭ ахра гәаԥшьра иахшеит;
Ахьаа-мцаԥшьқәа – ахәрақәа 
Рцасҳәа иқәԥраа икәашеит.
 
Мцала иӡрыжәуп ҳабашьҭра, 
Аишьцәа Гәашьа илыхшаз,
Шьҭа изгәаӷьызгьы ҳабашьра, 
Нхамҩа роуам Кавказ.

Аибашьра амца иаӡрыжәит, 
Аӡыш-Ерцахә аԥацәа, –
Рҳәаҭҳажә рыхьӡқәагь ацыржит, 
Уашхәа ддырҳәеит раӷацәа.

Ҳаҳаит амарџьа, шәас уара,
Абӷа еиҵнахт Аԥсынра!
Наӡаӡа иԥшьазааит Аԥсуара,
Иԥшьазааит анра-аԥара!

«Аибаркыра» анкьа ҳшеицкәашоз, 
Аҭоурых ҳаҟьеит ҳаиҩшаны ... 
Ҳадгьыл амца анакәҵәиашоз, 
Ҳнапы еикәҳаршеит ҳаизаны:

Адыгқәа – ҳашьцәа гәакьақәа, 
Ашәуаа – ҳшьа, ҳара ҳда, 
Аваинахқәа – абжьас-лас ԥагьақәа, 
Ҳгәашьамх, ҳшьам – Ҟабарда.

Рҵеицәа зҵас, зышьха-ламыс,
Зыԥсеиҳа ишьҭыхны изкыу;
 Ҳгәаҟрак жәбама иахьҳаламыз, 
Ҳиааира шьарда иаԥсҟыу;

Гена Карданов дшаеҵәоуп, 
Феликс иеиԥш гәыраз дҳамбац;
Хуаде Аԥсны зегьы далаҵәоуп, 
Ихаҵашәа ҳацуп Хамзаҭ.

Иҳацеиҩызшоз ҳахәрақәа,
Зшьа абраҟа икаҭәаз, иҭахаз, 
Рашәахә ирныҩыз ҳахрақәа, 
Ахаҵашәа ахылҵит баҟас.

Ԥшьшьала, ҭынч, шьапԥынҵала, 
Аҭыԥҳацәа, арԥарцәа ӡсоит,

Зегь ҳзыхьчаз шәақьԥынҵала 
Уа идырҿыхар ҳәа ишәоит.

Зегьыҵәҟьа, нас, иабардыруеи,
Еснагь ҳа ишҳацу дара, 
Асценаҿ ар еилаҭыруеит,
Абан, нахьхьиӡа, џьара.

Аркади гәеицамк иччаԥшь-хыс,
Шәахәацшәа зны иаалашоит, 
Кәылаа дцәырҟьоит ирмацәыс, 
Абираҟ ихаԥыр дкәашоит.

Иӡара ҭкәыцәаауп Акаба,
Дасаниа ҷкәынгьы дԥырӡеит… 
Ҿымҭкәа ҳалаӷырӡ иакәабаз 
Ҳдауаԥшьқәагь абраҟа еизеит.

Аихаӡа арҭәон еикәарҵәиуа,
Итанк анжәылоз қәԥара,
Афырхаҵа Роберт Кәарҷиа, 
Зхақәызҵаз Гагра агара.

Иаса Қьырса - ԥшьа джажаӡа
Дналбаазшәа, илԥха-игәыԥха,– 
Иҩызцәа дрылҷҷоит дшашаӡа 
Арзамеҭ-ԥшӡа Ҭарба, дкаԥха.

Ҟалашьас иамоуи дҳаламкәа, 
Ҳшьауардын-хшыҩҭра, ҳԥаимбар, – 
Гәажәба Мирод днаҳалабжьарц
Дхәыцуеит, иҳагу ҳирбарц.

Иҭынчра, иҿымҭра фымцаха, 
Ԥхьарца рахәыцшәа иххоит, –
Зхала ашьажәцәа ирымҵахаз 
Ҳ-Таиф ду ичҳара ҳәҳәоит.

Анаҟа, араҟа ҳаҷкәынцәа,
Рынаур нхәыҵҟьоит цәашьҵас, 
Рызхәыцра, еес, унышьҭкәыцәаа 
Уаманы инеиуеит умҵарс ...

Ԥшьшьала, ҭынч, шьапԥынҵала, 
Аҭыԥҳацәа шанашәа иӡсоит;
Зегь ҳзыхьчаз шәақьԥынҵала,
Уа идырҿыхар ҳәа ишәоит.

Мцала иӡрыжәуп ҳабашьҭра, 
Аишьцәа Гәашьа илыхшаз;
Шьҭа изгәаӷьызгьы ҳабашьра,
Нхамҩа роуам Кавказ.

Иҳацеиҩызшаз ҳгәахәрақәа,
Ахьырԥар зшьацқьа каҭәаз, 

Рашәахә, ирныҩыз ҳахрақәа 
Иахылҵит ансамбль «Кавказ».

Аҳаҳаира амарџьа, шәас, уара,
Аԥсны хьыԥшымкәа иҟазҵаз! 
Умҵәыжәҩа еиҵыхла ҳаԥсуара,
Аишьцәа еиларҵәа «Кавказ!»

Ҳџьынџь-ԥшӡа иақәлоу ҳҟазара,
Амчра адунеи иашәырба!
Ажәлар рҟәышра, рҟасара 
Шьҭышәкаа, шәықәԥраа, шәҽырба!

ТАИФ
Таиф Аџьба ихьӡнызҩылоит

Лаӷырӡушәа Аџьаа рӡыхь,
Ацаҟь иаҿыкьаса илеиуеит,
Аӡәгьы издыруам иара агәыхь,
Ауаа ӡыжәра ишнеиц инеиуеит;
Аха дыҟам иара аҵеи,
Ма ҿамҩак аҽны имжәыхит, 
Ҿымҭ ашьшьыҳәа днавсны дцеит,
Уажә саауеит ҳәа ма имҳәахит.
Џьалхап акәымзар, аԥа 
Давсны дцома иӡыхь мба.

Аџьаа рбаҳчаҿ ҟармаҵыск,
Аԥхын ныиаст, ац ааихымҵит, 
Иазаамгеит ма ҵысхәык, ҭәицк,
Аҭра азымҳаит, ԥакгьы азхымхит:
Иамаҳаит уи есшьыжьы,
Игәыҭгаган, иршәаҳәаган,
Изышьцылахьаз абжьы,
Уажә иазыҟалт игәырҩаган.
Аԥсабара еибыҭоуп ус,
Иалшои рыцҳа аҟармаҵыс?

Акзаҵәык – агәырҩара,
Аԥсы нахшәаанӡа аџьабара.

Мидара-ԥшӡа ашҭа ашьац 
Қашәқашәоит, еснагь ишыҟац,
Аха абраҟа ма иԥсишьарц,
Дааиуам уаҳа, дыҟам, дыҟам,
Ихырҟьаҟьаны зшьапқәа, 
Дацәшәо ашьац ирҟьацыр ҳәа,
Анцәа диҳәошәа дшьапкуа,

Ажәҩан ашҟа инапқәа еиҵыхуа,
Дыдрыԥшь шыҟоу еснагь иԥшуаз,
Зқыҭа, зыжәлар ирыхӡыӡоз,
Жана изымҳәаз зҳәоз ауаз,
Зашәа ссирқәа абраҟа иҿыхоз.
Џьалхап акәымзар, аԥа,
Дыӡма ибаҩгьы рымба.

Дыҟоуп! –илакьит Аҽбаарҭа
Дыҟоуп! – иқәит Аҷандара –
Таиф иҭынчра, игәаҭа,
Таиф иаԥсуара, иԥсабара,
Ахреиԥш иҿагылт аӷа!
Ҳгәаӷь згәаӷьу уажә даабама, –

Иажәа хысит имцаха,
Иабџьар ҭымҟьакәа дҭахама?! 

Уи дшазымшьуаз рбеит аԥсра, 
Изацәшәазгьы уиоуп ишьра,
Аџьныш - гәымха жәланҵәақәа,
Анҭ Кавказ ду «анцәақәа»,
Ирзыблаҟьар знык ишьа,
Нас изилгаӡоз џьышьа, 
Абрыскьыл иеиԥш ицәшәаны,
Ҳаԥык дарҭеит дҿаҳәаны;
Уажәыгь ишьҭоуп урҭ рыҽшьы,	
Рхы рыхнахуазаап ибжьы.

АЏЬНЫШ ШКӘАКӘАҚӘА

«Ақалԥад шкәакәақәа» ҳәа хьыӡшьарас измоу Балтикатәи 
ареспубликақәа рҟынтәи аҭыԥҳацәа-аснаиперцәа ақырҭуа 
мпыҵахалаҩцәа ԥарала иаахәаны иаарган, аԥсуа еибашьцәа 
иреихсуеит.

Балтикатәи аҭыԥҳацәа,
Ԥсцәаҳа-қалԥад шкәакәақәа, 
Шәрыламгылааит шәықәлацәа,
Аџьныш-хыш цәыршәагақәа, 
Ишәҭахыузеи, ишсашәҳәара,
Шәарҭ акыӷәра-цгәыӷрақәа,
Шәцәыҵатәан акылҳара,
Шәрықәтәан маӡа ахыбрақәа,
Ашҳам дәықәҵо икылкааны,
Ажәла зышәҟьо аԥсра-хьшәашәа?
Арԥар ссирқәа рылкааны,
Шәреихсуа, ирмыхәо «Ахәрашәа.»
Абри аума шәҟазара?
Ишәҵаӡазгьы хныҟәгашьас?
Шәрыднакылт аԥсҭазаара,
Ишәыхәҭаз, ишәықәнагаз,
Шәаазгаз анҭ ақәыџьмақәа,

Ишәывагьежьуа алыцәҳақәа,
Шәкалҭ мыцқьақәа ирыҵатәо,
Иабажәдыруеи шәшырҟаҭәо,
Шәарҭ арныгцәа рыцҳақәа.
Ирҭаху зегь шәылагӡан,
Ирҭаху зегь шәырҟаҵа,
Нас шәшыԥхарҵо шәцәаҳаҳан. 
Шәарҭ аԥсҭазаара амриқәа,
Изчаԥо шәы-гәнаҳарак,
Изцәыӡуа ахшара-анраҳәа,
Иԥшьоу анасыԥқәагьы,
Ишәеиԥхыӡуеит алаҳәа,
Џьаҳанымоуп шәҭыԥқәагьы.
Лыхьӡ шәаԥсамхеит Гражина,
Маритегьы дшәырԥхашьеит,
Шәыԥсыцәгьара шәажыма?
Шәыламысгьы шәырхәашьӡеит;
Зегь шәҭиуеит аԥаразы,
Иԥшьоу ак шәымам ԥарада,
Ауаҩы иԥсапаразы 
Икылкаан шәилгоит харада,
Балтикатәи аҭыԥҳацәа,
Аԥсҭазаара ажьымдырқәа,
Ҳанцәа ду даншәықәҳәацәа,
Шәықәымҵыр шәхы шәзымдыркәа,
Баалоу-ԥҳацәа – ҳаӡӷабцәа,

Ҳауԥашәылқәа агәымшәақәа,
Ирывагылоу ҳаибашьцәа, 
Иҭырхуеит шәкылԥшга-цгәыблақәа.

Декабр, 1992

АГӘҬАХӘЫЦРАҚӘА 

Гәдоуҭатәи акультура Ахан аԥхьа имҩаԥгаз 
Роберт Кәарҷиа фырхаҵала Гагра иҭахара 

иазкыз аџьабаратә митинг аҟны 
санцәажәаз ашьҭахь...

Анаџьалбеит, анаџьалбеит ҳазхаанхеи,
Ҳадгьыл гәакьа ҳшықәгылоу ҳаиҩша;
Ҳаҩны, ҳгәара, ҳҳаҭгәын ԥшьақәа абаанхеи?!
Изакә мшымыхәлозеи иҳазша.

Агәлымҵәахқәа рынарцә - мҩахь срыхцәажәахуа,
Лахьынҵас изсоурызеи сара,
Исылшома иара абасгьы сшыгәжәажәахуа,
Дадхеит, Роберт, уажәахә аҳәара?

Иуасҳәозеи, ҳадгьыл амца анакәҵәиашо,
Абжьыуаа зегь анҭаршәу џьаҳаным;
Ҳаилаҭыруа Гәдоуҭа ҳанеиқәҟьашо,
Ианеибаҳҳәо блала: – «Ҳгәы ҳашьҭрым!»

Сухагылоуп, аԥсҭазаара схы ахыбаауа, 
Удауаԥшьха уахьықәу, сгәы амца акуеит;

Исгәалашәоит уара ушьҭра ахыбаҩқәа,
Урҭ срызхәыцуа сажәа хацсыркуеит. 

Сара исҳәои, зегьы ирдыруеит ухаҵара, 
Рыхқәа рыкәаҽ уҩызцәа зегь џьабоит, 
Ақәыџьмақәа амца рыжәҵан рхьацараз,
Уара уеиԥш иқәԥарцаз ҭоуба рҳәоит.

Иҟалап уа ҳ - Ԥанаҩ ду аазқәыршәшәазаргьы, 
Ихыџхыџзаргьы Дәабышьх ахӡахәы;
Ҕәада ажәҩан еҵәа шамшамк наҿшәазаргьы, 
Уа иануқәшәа узгарыз ахы.

Аха издыруеит, уи аеҵәа уа икамшәаӡеит, – 
Уаргьы саргьы ҳқыҭа илашаӡа 
Инахагылашт, ахааназ иҭамшәаӡо 
Лашарбаган, ухьӡала ижжаӡа!

Октиабр, 1992

ИАНШӘАРҬОУ АԤСЫНРА

Мцыла ианамуӡа, мчыла
Алахь ианырҵарц атәра,
Аӡӡеира иауыз иаӷрагыла
Икылкаан ианеихс Аԥсынра,
Иахьыҵаз ҳабацәа гылан,
Хыла иаст адамра. –

Иазхоуп! – Дыдрыԥшь газҽазит,
Иазхоуп! – ихыџхыџит Лыхны,
Аҩсҭааи ацқьа ҳазшази
Раҳәақәа рҟьеит еиҿаххны!

Амци аиашеи еиҿасит,
Сасрыҟәа дахьышьҭаз дыхәны
Анақәҿиҭ, Бзоугьы шьацәқәасит,
Икьыркьырит ажәҩан ҵыхны!

Амитә ҳашьхақәа арӡыҩит,
Ерцахәгьы гәамҵны игәынқьит,
Адыд ахрақәа ирҿыҩит,
Арҩашқәа ҭрысны илакьит.

Адгьыл амҟәыл иаҷыҩит,
Иқәыԥсычҳан ажәҩан лаҟәит,
Нхыҵи-Аахыҵи еигәныҩит,
Аишьцәа неидгылан иқәит.

Кьачи Лӡаа-ныхеи еицхысит,
Амшын ихыҷҷалт ацәашьқәа,
Џьныши қаҷааи ргәы ҭрысит,
Ртыша ҵлашәыра иҭашәкәа

Ицарцаз еихьыс-еиԥысит, –
Ицәгьазаап аҳақ анӷьашкуа;
Ажәлар қазықазуа икылсит,
Ахҿеиԥш иххоуп рхаҿқәа.

Жәлар рымч, – о, ахьышьаргәыҵа,
Гәаӷла ианалага ашра,
Идәықәлеит адгьыл агәыҵак,
Имшынха иҭыҵуеит аҭра!

Аԥсуа дзаҵәуп ҳәа инеигәыдҵа
Уажәшьҭа иауыҵәҟьом ишьра,
Аԥсуа ус баша ихы нықәҵа,
Дыԥсуам, ианшәарҭоу Аԥсынра!

ЕСЛИ ПОГИБНУ ЗА АПСНЫ

 Слово брата, бойца-добровольца

И взглядом орла не уловишь замаха
Кинжала горца, коль он обнажен,
Увидеть трусливым адыга, вайнаха –
Увидеть бредовый, бессмысленный сон.

Гранитные нас воспитали громады,
Тропинки, что вьются в горах, как лоза.
Седых наших предков суровые взгляды
Мы сердцем читаем, не глядя в глаза.

Для них несравнимое слово – свобода!
Они его суть нам сумели раскрыть.
Их детям с позором прийти из похода –
Равно, что живыми отцов хоронить.

Кавказ седоглавый, – ровесник вселенной,
Тот дом, то пространство, где мы рождены,
Вершин твоих солнечных образ священный
Покрыла свинцовая туча войны.

Абхазия – край голубой и зеленый, 
Пришла злая сила на землю твою.
И все, кому дороги предков законы,
Пошли защищать ее в честном бою.

Я тоже пришел сюда, дав себе слово
Вести беспощадный и праведный бой,
А тот, кто здесь принял меня за чужого,
Тот сам не кавказец и сам тут чужой.

Война никаких не дает нам гарантий.
Честь, совесть – и все без напыщенных слов.
Пошел воевать справедливости ради –
Стреляй и коли, не считая, врагов.

А может, в бою меня кто-то подстрелит. 
Но если погибну за землю Апсны,
Всевышний Аллах мою душу поделит
Меж всеми детьми этой вольной страны.

Перевод Л. Любченко

РЕКВИЕМ

Стихотворение прочитано автором на траурном 
митинге 17 декабря 1992 г. в Гудауте, в день погребения жертв 
бандитского обстрела грузинскими гвардейцами вертолета, 
перевозившего из блокадного Ткуарчала детей, женщин, 
стариков и раненых. Трагедия произошла над высокогорным
селом Лата 

Перед младенцем кротким, даже волк –
Cтановится разнеженным, как шелк.
О, златопятый бог далеких предков,
Неужто, отвернулся ты от нас?
Зачем зловещею, кровавой меткой
Отметил этот день и этот час? 
 
От детских криков содрогнулись скалы.
Проклятья – эхом им отозвались – 
И прокатились по ущельям Дала...
А дьявольские полчища рвались
И выпускали смертоносный яд
Из всех стволов — не целясь, наугад. 

Внучат и дедов, матерей, невесток,
Красавиц длиннокосых не щадя –



46

Убили в небе. И земля предместья,
Впитать не в силах красного дождя...
О, Лата древняя, ты – наш алтарь! 
Зачем не защитила нас, как встарь?
 
Зачем, скажи, ты пропастью не стала
Под теми, кто презрел наш хлеб и соль,
Кто кругом раскаленного металла
Обрек тебя на муку и на боль?
Но кто посеял горе – в свой черед
Страданье и презренье обретет.

«Святой Георгий» обернулся змеем,
Адольф-Иосиф – чудище-гибрид! 
От мысли той мне мерзко, я немею,–
С каким злорадством он сейчас глядит
На горе наше, скорбный наш народ...
Но есть возмездье, и оно придет!

Я детям их не пожелаю смерти,
Я матерей чужих не оскорблю,
Но кровь невинных вопиет, и верьте,
Во имя Высшей кары – все стерплю,
Все муки я перенесу свои: 
Весы уже в руках у Судии!

Я верю, что убийцам будут сниться
До Страшного Суда – убитых лица,
Что рано или поздно – все равно, –
Прощения не будет им дано,
И каждого из них низвергнет в ад,
Сожженного ребенка кроткий взгляд.
 
О, жертвы злых слепорожденных сил!
Вас рок в могиле одну соединил; 
Земля родная вас навеки примет;
Сынов своих на месть за вас поднимет,
И никогда ничем уж не сломить народ,
Мы верим все – Победы день придет! 

